
Abstrak:

Kajian ini bertujuan untuk memahami faktor penyumbang stres dalam
kalangan kanak-kanak prasekolah orang asli. Stres yang berlaku diperingkat
awal kanak-kanak boleh memberi kesan negatif terhadap perkembangan
pembelajaran kanak-kanak orang asli. Sampel kajian merupakan seorang
kanak-kanak prasekolah orang asli telah dipilih berdasarkan skor 73 mata
dalam pengukuran stres Child and Adolescent of Experiences (CASE). Reka
bentuk kajian yang dijalankan adalah kajian kes kualitatif dan instrumen
pengumpulan data yang digunakan adalah temu bual, pemerhatian dan analisis
dokumen. Perisian Nvivo telah digunakan bagi membantu proses analisis data
yang lebih pantas dan sistematik. Dapatan kajian menunjukkan faktor sekolah
sebagai penyumbang stres kepada kanak-kanak prasekolah orang asli.
Berdasarkan itu, usaha yang lebih konkrit perlu digerakkan oleh pihak
pengurusan sekolah untuk membantu kepada perkembangan aspek
psikologikal dan emosi kanak-kanak terbabit.

Kata Kunci:

Kesihatan Mental, Orang Asli, Prasekolah, Psikologikal, Stres
Abstract:

This study aims to identify the factors contributing to stress among indigenous
preschool children. The subjects of the study consisted of an Orang Asli pre-
school child who had been diagnosed with stress at 73 points based on the Child

and Adolescent of Experiences (CASE) stress test. The design of a qualitative
of case studies has been used in interviewing, observing and analyzing
documents as a data collection instrument. Nvivo software is used as a tool to
assist in the process of data transcription analysis. The findings show that
school factors contributors to stress on indigenous preschool children involved
in this study. However, efforts must be mobilized by the school to help
indigenous children involved in the psychological and emotional aspects of
developing in education.

Keywords:

Aboriginal, Stress, Preschool

Introduction

Persatuan Psikiatri Amerika-APA mentakrifkan stres sebagai salah satu simptom kesihatan
mental secara klinikal yang melibatkan aspek tingkah laku atau psikologi (Videbeck, 2011).
Masalah stres dalam dunia pendidikan menjadi suatu fenomena apabila berlaku kejadian
membunuh diri yang kerap dilaporkan dalam media massa akibat dari tekanan yang dihadapi
(Fong, 2018). Fenomena tersebut dikukuhkan lagi berdasarkan stastik kajian rintis Program
Minda Sihat Menangani Stres yang dijalankan oleh pihak Kementerian Pendidikan Malaysia,
dan Kementerian Kesihatan Malaysia (2011) yang menunjukkan sebanyak 17.1 peratus murid-
murid sekolah mengalami tanda-tanda keresahan yang teruk, manakala 5.2 peratus dari murid-
murid yang terlibat mengalami kemurungan yang teruk dan 4.8 peratus murid didapati
mengalami masalah stres yang teruk.

Perangkaan tersebut telah menyebabkan Kementerian Pendidikan Malaysia mengambil
tindakan dengan mengeluarkan satu surat siaran ‘Garis Panduan Perlaksanaan Program Minda
Sihat- Menangani Tekanan Emosi (Stres) Dalam Kalangan Murid Di Sekolah’. Program
tersebut sebagai satu langkah kawalan awal untuk menangani stres dalam kalangan murid-
murid di negara ini (Kementerian Pendidikan Malaysia, 2014). Namun, langkah kawalan yang
diambil Kementerian Pendidikan Malaysia (2014), bagi menangani stres dalam kalangan
murid-murid di negara ini kurang mencapai objektif berdasarkan dapatan Morbiditi dan
Kesihatan Kebangsaan (NHMS) (2019) yang masih menunjukkan corak peningkatan kesihatan
mental (stres) sehingga ke paras 424,000 orang. Kajian NHMS (2019) turut mendedahkan
bahawa 8.8 peratus kanak-kanak luar bandar turut mengalami kesihatan mental, namun kajian
tersebut tidak melibatkan kanak-kanak prasekolah orang asli di pendalaman. Keadaan ini
menyebabkan wujud kelompangan dalam mengidentifikasi masalah kesihatan mental kanak-
kanak orang asli di negara ini.

Lee Lam Thye, (2018), telah mengingatkan bahawa masalah kesihatan mental stres yang
berlaku terhadap kanak-kanak harus dipandang serius kerana simptom tersebut memberi kesan
jangka panjang yang kritikal terhadap perkembangan sosio emosi dalam tempoh tumbesaran
mereka. Ini bertepatan dengan dapatan Jayakumar dan Sulthan (2013) bahawa stres memberi
kesan kesihatan jangka pendek dan jangka panjang seperti peningkatan kadar denyutan
jantung, penurunan terhadap sistem ketahanan badan (immune system), kanser, moody, hilang
penumpuan, masalah kemurungan dan sebagainya. Keadaan ini sesuatu yang menggusarkan
kerana impak stres terhadap kanak-kanak boleh mengganggu perkembangan kesihatan
psikologi dan fisiologi (Kim.et.al, 2022).

Kajian Literatur

Masalah stres merupakan suatu yang bersifat universal dan dialami oleh setiap individu. Hal
ini terbukti berdasarkan kajian-kajian yang telah dijalankan oleh para sarjana tempatan dalam
bidang psikologi stres melibatkan sekolah menengah dan rendah. Kajian stres yang melibatkan
pelajar sekolah menengah dan sekolah rendah telah dikupas dari pelbagai aspek melibatkan
kawasan urban dan pinggir urba (Norly, 2010; Nor, 2011; Puvarasi, 2013; Tajulashikin, Fazura
& Mohd Burhan, 2013). Data dari NHMS (2019) turut membuktikan bahawa kanak-kanak luar
bandar tidak terkecuali dari masalah kesihatan mental. Dapatan dengan data yang menunjukkan
sebanyak 8.8 peratus kanak-kanak luar bandar mengalami kesihatan mental. Walau pun agak
sukar untuk memahami pengaruh stres dalam kalangan kanak-kanak orang asli, namun kajian
Nor Aimi (2020) telah memberi isyarat jelas bahawa kanak-kanak di Malaysia secara am
sedang terdedah dengan ancaman stres.

Berbeza dengan penyelidik luar negara yang telah lama meneroka kajian stres melibatkan
kanak-kanak di pendalaman orang asli. Fokus kajian yang dijalankan oleh penyelidik luar
banyak berkisar tentang masalah terpinggir dari urbanisasi, isu tanah, politik, ekonomi dan
diskriminasi yang dihadapi oleh kanak-kanak minoriti orang asli (Carter, 2007; Nola, Buckley
& Sarah, 2010; Dobia & O’Rourke, 2011). Sebagai contoh, kajian Carter (2007) membuktikan
kanak-kanak orang asli di Amerika mengalami stres disebabkan layanan diskriminasi,
keperluan penjagaan kesihatan yang terhad dan tekanan sosial. Dapatan Purdie dan Buckley
(2010) pula menunjukkan stres memberi kesan terhadap perkembangan pembelajaran kanak-
kanak prasekolah orang asli di pendalaman Australia. Oleh itu, terdapat kepentingan kajian
untuk meneroka masalah stres yang dihadapi oleh kanak-kanak prasekolah orang asli yang
tinggal di pendalaman Malaysia. Kajian kualitatif bertujuan memahami faktor penyumbang
stres dalam kalangan kanak-kanak prasekolah orang asli.

Metodologi Kajian

Reka bentuk kajian adalah kualitatif berdasarkan keperluan kajian untuk memahami fenomena
stres melalui perspektif peserta kajian (participant views) dalam persekitaran semula jadi
(natural setting) (Creswell, 2013). Reka bentuk ini bertepatan dengan keperluan kajian
berdasarkan pandangan Braun dan Clarke (2013), bahawa kajian kualitatif adalah bersifat
induktif, iaitu berkembang daripada satu persoalan yang kecil kepada memahami suatu
fenomena dalam persekitaran semula jadi dari perspektif peserta kajian (participant views).
Oleh itu, kajian ini bertujuan untuk meneroka secara mendalam (in-depth) fenomena stres
dalam kalangan kanak-kanak orang asli dalam suatu situasi di persekitaran kehidupan yang
semula jadi (O’Leary, 2004).

Sampel yang digunakan dalam kajian ini berbentuk sampel bertujuan (purposeful sampling)
berdasarkan keperluan kajian (specific purpose), (Cohen, Manion, Morrison, 2007). Sampel
primer kajian adalah seorang kanak-kanak prasekolah orang asli telah mencapai skor di tahap
73 mata berdasarkan pengukuran stres Child and Adolescent of Experiences (CASE). Skor 73
mata yang diperoleh menunjukkan sampel mengalami stres di tahap sederhana tetapi sedang
meningkat dan memerlukan nasihat pakar.

Instrumen pengumpulan data yang digunakan dalam kajian ini adalah temu bual, pemerhatian
dan dokumen. Penggunaan instrumen tersebut amat bertepatan dengan penyelidikan berbentuk
kajian kes bagi memahami masalah dalam sesuatu fenomena (Creswell, 2013). Maklumat yang
diperolehi dari aktiviti pengumpulan data adalah bersifat sulit, dan hanya digunakan untuk
tujuan penyelidikan berdasarkan kepada persetujuan responden. Perisian Nvivo telah

digunakan untuk membantu proses analisis data dari instrumen temu bual, pemerhatian, dan
rujukan dokumen serta memudahkan kerja-kerja penyimpanan data.

Dapatan Kajian

Dapatan kajian telah mengenal pasti faktor sekolah sebagai penyumbang stres dalam kalangan
kanak-kanak prasekolah orang asli. Faktor sekolah tersebut merujuk kepada kebimbangan
sosial yang berlaku apabila individu yang terlibat dalam persekitaran tersebut merasakan tidak
selamat dan menekan. la melibatkan hubungan sosial responden yang negatif dengan
persekitaran sekolah seperti sistem sekolah, pentadbir, guru yang menekan.

Berdasarkan temu bual, responden mengakui berasa takut dan tidak suka untuk pergi ke
sekolah. Dapatan ini terbukti melalui gesture tubuh dan aksi menggelengkan kepala apabila
diajukan soalan mengenai sekolah dan sesi pembelajaran. Terdapat tiga aspek penolakan
sekolah yang dinyatakan oleh responden iaitu berasa takut dengan sikap guru yang garang,
pembelajaran yang tidak menyeronokkan dan kerja (tugasan PdP) yang banyak. Dapatan
tersebut disokong oleh ibu bapa kanak-kanak terbabit dengan mengatakan responden sering
mengadu bahawa persekitaran sekolah yang negatif seperti guru garang dan seringkali memberi
hukuman apabila gagal menjawab soalan dengan betul.

Dapatan persekitaran sekolah menjadi salah satu punca stres terhadap responden apabila
institusi tersebut terlalu menekankan kepada pencapaian prestasi bagi semua tahap termasuk di
peringkat prasekolah. Keadaan ini terbukti berdasarkan pemilihan sekolah tersebut sebagai
satu-satunya projek rintis sekolah ‘Abad 21° dan turut terpilih sebagai kelas prasekolah rintis
bagi program “FLIP’ Negeri P. Pemilihan sekolah tersebut dalam dua program besar JPN
Negeri P telah mendorong pihak pentadbir sekolah menetapkan sasaran keperluan pencapaian
rekod prestasi yang tinggi melalui Key Performance Indicators (KPI) terhadap guru prasekolah
untuk mencapai sasaran sifar masalah 3M (menulis, membaca dan mengira). Keadaan ini dapat
dilihat dari pengakuan guru prasekolah bahawa beliau terpaksa memberi penekanan kepada
pencapaian murid dalam kemahiran terbabit bagi memenuhi KPI yang disasarkan oleh
pentadbir.

GB pun nak laporan yang terbaik..kita kena push budak laa..
kita tension,...budak pun tension...ia la, kita pun kena push budak, kalau tidak ~ GB
tanya pulak..

Keadaan ini ditambah lagi dengan reputasi guru prasekolah yang telah dilantik sebagai
‘Jurulatih Utama (JU)’ program ‘FLIP’ bagi sekolah-sekolah orang asli seluruh Negeri P.
Keadaan ini menjadikan penekanan terhadap pencapaian akademik yang cemerlang amat di
utamakan bagi semua murid-murid prasekolah orang asli di kelas tersebut.

Tu yang kita orang tekan jugak tu..kalau tidak macam mana, nanti naik

darjah satu, kelas atas,..tak boleh apa,.mengamuk GB’

..haru..mengamuk GB,..malu la,..orang JPN datang,..kan ke haru jadinya...depa nak

tengok yang ok jer..
Keadaan ini memberi tekanan kepada responden apabila seringkali menerima hukuman dan
desakan dari pihak guru apabila gagal menjawab sesuatu tugasan PdP. Tekanan tersebut diakui
oleh responden bahawa beliau amat takut dengan guru yang sering mengenakan hukuman
terhadap kesalahan dalam aktiviti pembelajaran seperti cubit, pukul dan serangan verbal.

Tringulasi temu bual dijalankan terhadap PPM juga menunjukkan corak dapatan yang selari
dengan pengakuan responden.

Keadaan ini menjadikan responden merasa tidak selamat (insecure) dan telah melakukan
pelbagai cubaan untuk tidak hadir ke sekolah. Menurut ibu bapa, responden sering melakukan
tindakan penolakan untuk pergi ke sekolah dengan memberikan pelbagai alasan seperti pakaian
kotor dan masalah kesihatan.

..dia tak nak pergi sekolah...banyak alasan, baju kotor la, demam la..kita tahu dia
tipu...

Dalam kajian ini, pusingan penekanan kepada pencapaian akademik di sekolah telah
menimbulkan stres kepada responden berdasarkan tingkah laku yang telah dikenal pasti. Hal
ini telah memberi justifikasi yang kukuh bahawa sekolah menjadi faktor penyumbang stres
terhadap kanak-kanak prasekolah orang asli berdasarkan Jadual 1.0.

Jadual 1.0 : Faktor Stres
PERKARA BIL HURAIAN
1.  Guru yang garang

Tiga faktor stres 2. Hukuman fizikal dan verbal

3. Tugasan PdP yang banyak

Dapatan kajian membuktikan institusi sekolah menjadi faktor penyumbang stres dalam
kalangan kanak-kanak prasekolah orang asli. Penekanan kepada penguasaan akademik secara
konvisional tanpa dibina melalui kaedah pdp yang menyeronokkan telah menimbulkan tekanan
kepada kanak-kanak orang asli kaum Senoi. Penetapan KPI yang terlalu rigid oleh pihak
pentadbir terhadap guru turut melengkapkan pusingan penyumbang stres kepada kanak-kanak
prasekolah orang asli. Hal ini dapat dilihat dengan lebih jelas berdasarkan Jadual 2.0.

Jadual 2.0: Faktor Penyumbang Stres

PERKARA BIL HURAIAN
1. Penekanan kepada penguasaan akademik secara
konvisional
Sekolah sebagai faktor 2. Kaedah PdP yang tidak menyeronokkan.

penyumbang stres
3. Penetapan Key Performance Indicators (KPI) yang
terlalu rigid oleh pihak pentadbir

Keadaan ini mendapat kritikan dari Akhter, Sarkar, Kibria dan Das (2012), bahawa prasekolah
seharusnya menjadi tempat yang signifikan untuk perkembangan pendidikan yang
menyeronokkan, namun persekitaran yang mementingkan kepada pencapaian peperiksaan
akan mewujudkan perasaan tertekan dalam kalangan murid-murid, dan akhirnya menyebabkan
mereka menjauhi persekitaran sekolah. Hubungan yang negatif dengan persekitaran sekolah
menimbulkan perasaan kecewa dan seterusnya mewujudkan masalah psikologi dalam kalangan

kanak-kanak prasekolah. Selain itu, Baier (2016) turut bersetuju bahawa faktor sekolah turut
menjadi penyumbang stres kepada murid-murid apabila pihak pentadbiran sekolah terlalu
menekankan kepada pencapaian akademik secara total tanpa memberi ruang kompromi dalam
pembelajaran melalui bermain.

Kesimpulan

Walaupun dapatan menunjukkan bahawa faktor sekolah merupakan penyumbang stres dalam
kalangan kanak-kanak prasekolah orang asli, namun usaha-usaha perlu dilakukan oleh pihak
sekolah untuk mengawal dan membantu kanak-kanak terbabit dari aspek psikologi dan emosi
bagi membantu perkembangan potensi pembelajaran mereka. Bentuk pentaksiran yang lebih
fleksibel dan menarik harus segera dikenal pasti bagi membendung masalah stres. Justeru
Kementerian Kesihatan Malaysia, (2020) telah merangka National Strategic Plan For Mental
Health 2020-2025 untuk berhadapan dengan masalah tersebut. Kementerian Kesihatan
Malaysia, (2020) meletakkan harapan yang tinggi agar masalah kesihatan stres ini dapat
dikawal dengan sebaiknya agar peningkatan masalah kesihatan mental stres sekitar 29.5
peratus dalam kalangan kanak-kanak dan remaja dapat dikurangkan. Pengurangan angka
masalah stres dalam kalangan murid amat signifikan bagi perkembangan pendidikan mereka
di masa depan.

